
Swiss Cycling Pella terza jada parte-
cipescha Swiss Cycling al Tour de Suis-
se da las duonnas cun ün’equipa na-
ziunala da duonnas. La ciclista la plü 
prominenta es bain la champiunessa 
olimpica da mountainbike Jolanda 
Neff. Ma eir üna Grischuna po ir a la 
partenza dal Tour de Suisse Women: 
Larissa Tschenett da Cuoira, oriunda 
da Müstair.
Per Larissa Tschenett (annada 

2001) esa üna premiera e sgür ün dals 
puncts culminants in sia carriera amo 
giuvna i’l ciclissem. La sportista lavu-
ra ed abita a Cuoira e fa part al Rad- 
und Mountainbike-Verein (RMV) da 
Cuoira. Ella vala per uschedir sco no-
viza i’l sport da ciclissem – e be listess 
haja ella «vaira grond potenzial», sco 
cha Swiss Cycling scriva in üna co-
municaziun. Larissa Tschenett es insè 
statta in giuvens ons üna giovadra 
d’elita da tennis – ella es gnüda pro-
movüda in centers da sport naziu-
nals.
Sper Larissa Tschenett e Jolanda 

Neff fan part al team da Swiss Cycling 
eir amo las ciclistas Lea Fuchs, Steffi 
Häberlin, Lorena Leu e Jasmin Liech-
ti. Il Tour de Suisse Women es dals 15 
als 18 da gün 2024 e fa ün gir preten-
sius sur quatter etappas illa Svizra 
francesa. Sco grond trumf svizzer par-
ta Elise Chabbey da Genevra. Marlen 
Reusser chi vaiva guadagnà l’on passà 
il classamaint general nu sarà però da 
la partida. Reusser es amalada e nu po 
perquai defender sia victoria dal 
2023.   (cdm/rtr/fmr)

La Jaura Larissa Tschenett po ir al Tour de Suisse

Larissa Tschenett, oriunda da Müstair, parta als 15 da gün al Tour de 
Suisse Women. fotografia: RMV Cuoira

Arrandschamaint

Scha la glüsch füss s-chüra e la s-chürdüm clera
Zuoz Ils 15 da gün a las 15.00 es illa Tu-
or Planta a Zuoz la vernissascha da l’ex-
posiziun «Splendur e sumbriva». In 
quella muossa l’Archiv culturel da l’En-
giadin’Ota fotografias istoricas da vschi-
naunchas engiadinaisas. «Il pled tu- 
das-ch «Lichtbild» es que da piglier cò 
propi pled per pled», as legia que ill’in-
furmaziun da l’archiv culturel als mezs 
d’infurmaziun: Las fotografias sun pen-
didas sü, ma na ils originels, dimpersè ils 
negativs e que in ün local s-chür. «Pür 

cur cha las visitaduras e visitaduors scla-
reschan ils purtrets cun agüd da la glüsch 
da lur telefonins tradeschna lur secrets – 
e cun que cha sun negativs as muossa il 
s-chür in möd cler e’l cler dvainta s-chür. 
In occasiun da la vernissascha dals 15 da 
gün da las 15.00 a las 16.00 do que üna 
performance litterara da l’autura Selma 
Mahlknecht. E zieva muossa Gian-
Nicola Bass sia interpretaziun filmica da 
la Tuor Planta suot l’insaina da splendur 
e sumbriva.  (cdm/fmr)

«Il plü bel es la buna prestaziun in gruppa»
Dürant trais fins d’eivna ha lö la 
Festa chantunala da tir in 
Engiadina e valladas dal süd. 
Intant cha’l program vain trat in 
15 differents implants da tir, es 
l’administraziun ed il büro da 
rendaquint a Zuoz. Guido 
Zellweger es respunsabel  
pels voluntaris in büro. 

NICOLO BASS

In venderdi ha cumanzà la Festa da tir 
chantunala in Engiadina e las valladas dal 
Süd. Dürant las prosmas trais fins d’eivna 
rivan passa 8000 tregantas e tregants in 
Engiadina a trar il program da festa in 15 
differents implants da tir. Quels sun 
scumpartits da Samignun fin Vico-
soprano e da la Val Müstair fin illa Moesa. 
Intant cha’ls lös da tir sun organisats in 
möd fich decentral, es l’epizentrum da la 
festa e da l’organisaziun a Zuoz. Quia veg-
nan eir controlladas las armas e fat giò 
quint cun tuot las partecipantas e cun tu-
ot ils partecipants. Respunsabel per quist 

büro da rendaquint e pels voluntaris es 
Guido Zellweger da Zernez. El es svess ün 
tregant da success, uschè es Guido Zellwe-
ger dvantà dal 2006 champiun svizzer 
culla pistola. Quella jada exercitaiva’l fich 
intensiv, actualmaing nun e’l plü uschè 
activ. «Quist on n’haja exercità massa 
pac», quinta’l sün dumonda. Cha quist 
on saja statta plütost l’organisaziun da la 
festa i’l focus. 

Avuonda voluntarias e voluntaris
La plü gronda sfida ill’organisaziun da 
sia partiziun, saja statta da chattar  
avuonda voluntarias e voluntaris. 
«Quels nu n’haja propcha pudü recrutar 
illas societats da tir da mincha cumün», 

quinta’l. Perche mincha società in En-
giadina chi metta svess a disposiziun 
l’implant da tir, stopcha eir organisar in 
lur ravuogl ils voluntaris chi lavuran in 
lur implant e per lur società. Sco ch’el 
quinta, sun quai a man da l’exaimpel da 
la Società da tregants da Zernez, var 50 
agüdontas ed agüdonts per ün implant 
cun quatter schaibgias dürant desch dis. 
Quai füssan almain 750 voluntarias e 
voluntaris pels desch dis da concurrenza 
scumpartits sün tuot ils implants da tir. 
«Vairamaing d’eira il prüm previs ch’eu 
füss respunsabel per tuot ils voluntaris 
da tuot las societas. Però dürant l’organi-
saziun vaina constatà cha las differentas 
societats as organiseschan meglder in-

dependentamaing», declera Guido Zell-
weger. Uschè ha’l gnü d’organisar üna 
quarantina da voluntarias e voluntaris 
pel büro da rendaquint a Zuoz e coordi-
nar las differentas societats. 

Organisaziun a Zuoz
Dürant desch dis vegna trat las prosmas 
eivnas a tuot pudair. Ed il büro da ren-
daquint a Zuoz es mincha di avert duos 
uras avant il prüm tun fin duos uras da-
vo l’ultim tun. «Uschè provaina da pu-
dair evader tuot la lavur e da pudair 
aderir a tuot ils giavüschs», declera Gui-
do Zellweger chi’d es respunsabel per 
üna quarantina da voluntarias e volun-
taris i’l büro a Zuoz. Cha la gronda sfida 

saja nempe cha las tregantas ed ils tre-
gants stopchan passar il büro e la con-
trolla a Zuoz, avant co viagiar als diffe-
rents lös ed implants da tir. «Nus 
stuvaran chattar oura la prüma fin 
d’eivna co cha l’andamaint funcziuna 
precis e lura pudaina adattar las volun-
tarias ed ils voluntaris per las prosmas 
fins d’eivna», quinta’l. Ch’el haja apo- 
sta tut vacanczas quistas eivnas per eva-
der la lavur ed esser pront per tout las 
eventualitats. 

Prestaziun in gruppa
Guido Zellweger es ün tregant paschiu-
nà. Seis hobi ha’l cumanzà fingià pro’ls 
tregants giuvens ed insacura ha’l müdà 
da schluppet sün pistola. Actualmaing 
es el illas societats da tregants da Küblis, 
Samedan ed Urezzas. Intant cha da stà 
tira’l plütost 50 e 25 meters a Küblis, 
va’l d’inviern a Samedan a trar sün 
desch meters cun l’arma dad ajer. E tan-
ter aint füss l’implant da tir ad Urezzas 
precis sün seis viadi da lavur tanter Zer-
nez e Scuol. «Ma per intant manca sco 
dit ün pa il temp», disch el. Dürant seis 
meglder temp sco tregant lavuraiva’l a 
Cuoira e giaiva duos fin trais sairas l’eiv-
na a trar. «Per mai es il trar a schaibgia 
adüna stat üna buna recreaziun al temp 
da lavur ed eu giodaiva la calma e quie-
tezza chi’s dovra per trar.» Cha im-
portant d’eira adüna seis resultat per-
sunal e na il rang. «Il rang es adüna 
dependent da la concurrenza, in-
fluenza n’haja be sün meis agen resul-
tat», quinta’l. Amo daplü plaschair co il 
resultat sulet, es per Guido Zellweger il 
trar illa gruppa. «Quia nu tirast be per 
tai, dimpersè eir pels collegas illa grup-
pa. Uschè es eir il squitsch ün pa plü 
grond.» D’üna prestaziun in gruppa 
discuorra Guido Zellweger eir pro la 
realisaziun dal Tir chantunal. «Quai es 
üna fich bella sfida e nus ans allegrain 
sülla lavur», conclüda Guido Zellweger 
e sperescha cha tuot l’andamaint 
funcziuna sco planisà. 

Infuormaziuns davart il Tir chantunal 
as survain sün www.ksfgr24.ch

Dals 13 fin als 30 gün tiran passa 8000 tregantas e tregants il program da la Festa da tir chantunala in Engiadina e 
valladas dal süd.    fotografia: Shutterstock.com/Seligaa

Guido Zellweger cun üna medaglia 
avant var desch ons.  fotografia: mad


